
Aningaasaqarnermut Ataatsimiititaliap suliaq nr.   01.31.06/09-00425 pillugu   
tallimanngornermi ulloq 2. oktober 2009-mi aalajangiineranik Naalakkersuisunut 
ilisimatitsineq.

Perorsaanermik Ilinniarfimmi ilinniartullu inaannik sanaartugassanut sillimmatit 
atugassanngortinneqarnissaat

Naalakkersuisut inassutigaat,
- kontomi  pingaarnermi  80.00.00-imi,  Sanaartornermut  atugassanut 

agguaanneqanngitsunut  tunngasumi  ,  aningaasaliissutit  2009-mi 
84,45 mio. koruuninik ikilineqassasut

- kontomi  pingaarnermi  84.40.12-imi,  Ilinniartitaanermut 
sanaartukkanut tunngasumi, suliassaq nr. 120.52.042-mut,  Ilulissani 
Perorsaanermik  Ilinniarfimmut  tunngsumut,  aningaasaliissutit  2009-
mi 13,0 mio. koruuninik amerlineqassasut

- kontomi  pingaarnermi  84.40.15-imi,  Ilinniartut  inaannik 
sanaartornermut  tunngasumi,  aningaasaliissutit  2009-mi  71,2  mio. 
koruuninik  amerlineqassasut,  taakkulu  ima  agguataarneqassasut; 
suliassamut nr. 020.52.045-mut, Qaqortumi 2009-201-imi1ilinniartut 
inaannik  sanaartornermut  tunngasumut,  12,75  mio.  koruunit, 
suliassamut nr. 060.52.046-mut,  Nuummi 2009-2011-imi ilinniartut 
inaannik  sanaartornermut  tunngasumut,  20,8  mio.  koruunit, 
suliassamut nr. 080.52.047-mut, Sisimiuni 2009-2011-imi ilinniartut 
inaannik  sanaartornermut  tunngasumut,  4,5  mio.  koruunit, 
suliassamut  nr.  100.52.048-mut,  Aasianni  2009-mi  ilinniartut 
inaannik  sanaartornermut  tunngasumut,  3,1  mio.  koruunit  aamma 
suliassamut nr. 120.52.049-mut,  Ilulissani 2009-2011-imi ilinniartut 
inaannik sanaartornermut tunngasumut, 30,3 mio. koruunit.

- kontomi  pingaarnermi  80.00.00-imi,  Sanaartornermut  atugassanut 
agguaanneqanngitsunut tunngsumi,  aningaasaliissutit  2010-mi 72,46 
mio. koruuninik ikilineqassasut

- kontomi  pingaarnermi  84.40.12-imi,  Ilinniartitaanermut 
sanaartukkanut tunngasumi, suliassaq nr. 120.52.042-mut,  Ilulissani 
Perorsaanermik  Ilinniarfimmut  tunngasumi,  aningaasaliissutit  2010-
mi 13,0 mio. koruuninik amerlineqassasut

- kontomi  pingaarnermi  84.40.15-imi,  Ilinniartut  inaannik 
sanaartornermut  tunngasumi,  aningaasaliissutit  2010-mi  59,46  mio. 
koruuninik  amerlineqassasut,  taakkulu  ima  agguataarneqassasut; 
suliassamut nr. 020.52.045-mut, Qaqortumi 2009-2011-imi ilinniartut 
inaannik sanaartornermut tunngasumut, Qaqortoq, 5,0 mio. koruunit, 

suliassamut nr. 060.52.046-mut,  Nuummi 2009-2011-imi ilinniartut 
inaannik  sanaartornermut  tunngasumut,  18,0  mio.  koruunit, 
suliassamut nr. 080.52.047-mut, Sisimiuni 2009-2011-imi ilinniartut 
inaannik  sanaartornermut  tunngasumut,  9,2  mio.  koruunit  aamma 
suliassamut nr. 120.52.049-mut,  Ilulissani 2009-2011-imi ilinniartut 
inaannik sanaartornermut tunngasumut, 27,26 mio. koruunit.

- kontomi  pingaarnermi  80.00.00-imi,  Sanaartornermut  atugassanut 
agguaanneqanngitsunut tunngasumi , aningaasaliissutit 2011-mi 20,0 
mio. koruuninik ikilineqassasut

- kontomi  pingaarnermi  84.40.15-imi,  Ilinniartut  inaannik 
sanaartornermut  tunngasumi,  aningaasaliissutit  2011-mi  3,8  mio. 
koruuninik  amerlineqassasut,  taakkulu  ima  agguataarneqassasut; 
suliassamut nr. 020.52.045-mut, Qaqortumi 2009-2011-imi ilinniartut 
inaannik  sanaartornermut  tunngasumut,  3,8  mio.  koruunit, 
suliassamut nr. 080.52.047-mut, Sisimiuni 2009-2011-imi ilinniartut 
inaannik  sanaartornermut  tunngasumut,  4,2  mio.  koruunit  aamma 
suliassamut nr. 120.52.049-mut,  Ilulissani 2009-2011-imi ilinniartut 
inaannik sanaartornermut tunngasumut, 12,0 mio. koruunit.

Aningaasaqarnermut Ataatsimiititaliap oqaaseqaatai
Ataatsimiititaliap isummernissaanut tunngavissiaaqqaartoq amigaateqarmat suliami matumani 
isummernissani Aningaasaqarnermut Ataatsimiititaliap ulloq 7. september kinguartippaa.

Paasissutissat  ilassutaasut  allakkakkut  21.  septemberimeersukkut  ataatsimiititaliamit 
tiguneqarput. Tamatuma saniatigut suliassatut pilersaarutigineqartut pillugit paasissutissanik 
imallit  missingersuutinut  ilanngussat  nutaat  ataatsimiititaliamit  tiguneqarput.  Siullermik 
suliarineqaqqaartunut  taarsiullugit  missingersuutinut  ilanngussat  taakku 2009-mi  ilassutitut 
aningaasaliissutinut inatsimmi ilanngunneqassapput.

Qinnuteqaatikkut ilinniartut inaannik sanaartornissaq pisariaqartinneqartutut siuartinneqartoq 
ataatsimiititaliaq isumaqarpoq, tamannalu pisariaqarlunilu naammagisimaarneqarpoq.

Aasianni  ilinniarnertuunngorniarfimmut  atatillugu  sanaartornermut  kissaatit  allat 
aningaasaliissuteqarnissamik  kinguneqarsinnaasut  arlallit  Naalakkersuisut  akissutaanni 
oqaatigineqartut  ataatsimiititaliamit  maluginiarneqarpoq.  Oqariartuutit  taamaattut 
pissusissamisuunnginnerat  ataatsimiititaliamit  oqaatigineqassaaq  erseqqissarneqassallunilu 
inassuteqaatini  toqqaannartumik  allassimasut  saniatigut  siunertanut  allanut 
aningaasaliissuteqarnissamik aalajangiinermi matumani neriorsuuteqartoqanngimmat.

uninngasoqaqqunagu  suliassamut  atatillugu  sanaartornermut  aningaasaliissutinik  atuinissaq 
piviusorsiortumik  missingersuusiorfiussasoq  Aningaasaqarnermut  Ataatsimiititaliamit 
naatsorsuutigineqarpoq. 

Aningaasaqarnermut Ataatsimiititaliap aalajangiinera
Siuliani  allassimasutut  paasinnilluni  Naalakkersuisut  inassuteqaatai  Aningaasaqarnermut 
Ataatsimiititaliamit akuerineqarput.

Aningaasaqarnermut Ataatsimiititaliaq sinnerlugu

Akitsinnguaq Olsen
Aningaasaqarnermut Ataatsimiititaliap siulittaasua

NAMMINERSORLUTIK OQARTUSSAT  GRØNLANDS SELVSTYRE 

Medlem af Naalakkersuisut for Boliger, Infrastruktur og Trafik


Naalakkersuisut Siulittaasuata tullia
Viceformand af Naalakkersuisut


 
  
 Aningaasaqarnermut Ataatsimiititaliaq


Suliaq nr. 425 “Sanaartugassanut atugassat agguarneqanngitsut 
Perorsaanermik Ilinniarfimmut ilinniartullu inaannut 
atugassanngortinneqarnissaat” pillugu Aningaasaqarnermut 
Ataatsimiititaliap apeqquteqaataanut akissuteqaat


Matumuuna Aningaasaqarnermut Ataatsimiititaliap apeqquteqaataanut 
akissuteqaat, kiisalu suliaq nr. 01.31.06/09-00425, 3. september 2009-mi 
Aningaasaqarnermut Ataatsimiititaliami suliarineqartoq pillugu missingersuutinut 
iluarsiissutit nassiunneqarput.


Akissuteqaatit amerlanersaat Kultureqarnermut, Ilinniartitaanermut, 
Ilisimatusarnermut Ilageeqarnermullu Naalakkersuisoqarfimmit pissarsiarineqarput, 
Perorsaanermik Ilinniarfik ilinniartullu inaannut suliassaqarfik naalakkersuisoqarfiup 
taassuma ataaniimmata.


Init ilinniartitsiviusut   (Perorsaanermik Ilinniarfik -SPS), Ilulissat:  
Suliassami tassani illu nutaaq ilinniartitsivinnik arfinilinnik initaqartoq, aammalu 
ilaatigut aqutsinermut ilinniartitsisullu inaannut atorneqartumik allaffittaqartoq 
pineqarpoq. Illu nutaaq tamakkerluni 1.365 m2-nik annertussuseqartussaavoq. Illup 
2010-mi atorneqarnissaminut piareernissaa naatsorsuutigineqarpoq.


Ukiuni kingullerni qinnuteqartartut 100-t missaanniittartut SPS-imit 
ilisimatitsissutigineqarpoq. Ukiumut ilinniartut 25-t missaanniittut kisimik 
akuerineqarsinnaasarsimapput, tassalu atuaqatigiiaat ataatsit tassani pineqarlutik. 
Tamatuma kingunerisaanik qinnuteqartorpaalussuit itigartinneqartarput. Illup 
nutaap atulerneratigut ilinniartut 50-it missaanniittut akuerineqarsinnaalissapput, 
tassalu atuaqatigiiaat marlunngorlugit. Illut pioreersut pikkorissartitsisarnernut, 
ukiuni kingullerni amerliartorsimasunut atorneqarnissaat eqqarsaatigineqarpoq.


Ulluuner  ani aamma ulloq unnuarlu paaqqinnittarfinni  , kommunit utoqqarnut 
sunngiffimmilu sullissiviini kiisalu peqqinnissaqarfimmi perorsaasutut atorfinnit 
akuerisanit 100-t aamma 300-t akornanniittut perorsaasutut ilinniarsimanngitsunik 
inuttaqartinneqartut tusagassiuutitigut oqaatigineqarpoq (taakkulu 
ilinniarsimasuusanngillat imaluunniit ilinniartitaanikkut allanik tunuliaqutaqarlutik).


21.09.2009 


Postboks 909
3900 Nuuk
Tlf. (+299) 34 50 00
Fax (+299) 34 54 10
E-mail: aan@gh.gl

Kommunit  ulluunerani  paaqqinnittarfiinut  tunngatillugu  naatsorsukkat: 
Meeqqerivitsialammut  aaqqissuusseqqinnermut  atatillugu  kommunit  ulluunerani 
paaqqinnittarfiini  85-ini  atorfiit  akuerisat  imatut  KIIIN-imit  missiliorlugit 
naatsorsorneqarput  (Meeqqerivitsialak:  Kalaallit  Nunaanni meeqqanut 0 – 5-inut 
ukiulinnut paaqqinnittarfiit. 2007-imi oktobarimi):


Ulluunerani paaqqinnittarfinni perorsaasunut atorfiit akuerisat 303
- taakkunannga perorsaasutut ilinniarsimasunik inuttaqartut 152
- taakkunannga ilinniarsimanngitsunik imaluunniit perorsaasutut
Ilinniarsimanngitsunik inuttaqartut 151


Ulloq  unnuarlu  paaqqinnittarfinnut  tunngatillugu  naatsorsukkat: Suliami 
pineqartut  tassaapput  meeqqat  angerlarsimaffii,  innarluutilinnut  sullissiviit, 
najugaqaqatigiiffit  il.il.  Namminersorlutik  Oqartussanit  ingerlanneqartut. 
Ilaqutariinnermut  Pisortaqarfiusimasoq  UKA  2006/74-imut  atatillugu 
akissuteqaammini  imatut  allappoq  (“Meeqqat  angerlarsimaffiup  avataanut 
inissinneqartartut  pillugit  kisitsisitigut  paasissutissanik  pissarsiniarluni  
suliniuteqarnissamut  Naalakkersuisut  peqquneqarnissaannik  Inatsisartuni 
aalajangiiffigisassatut siunnersuut”):


Ulloq unnuarlu paaqqinnittarfinni perorsaasutut atorfiit akuerisat 77
- taakkunannga perorsaasutut ilinniarsimasunik inuttaqartut 33
- taakkunannga ilinniarsimanngitsunik imaluunniit perorsaasutut
Ilinniarsimanngitsunik inuttaqartut 44


Ulluunerani  aamma  ulloq  unnuarlu  paaqqinnittarfinni  naatsorsukkat 
katinneri:
Ulluunerani aamma ulloq unnuarlu paaqqinnittarfinni perorsaasutut 
atorfiit akuerisat (303 + 77) 380
- taakkunannga perorsaasutut ilinniarsimasunik inuttaqartut (152 + 33) 185
- taakkunannga ilinniarsimanngitsunik imaluunniit perorsaasutut
Ilinniarsimanngitsunik inuttaqartut (151 + 44) 195


Malugeqquneqarpoq  kisitsisit  2006-imi  aamma 2007-imi  piniarneqarsimammata. 
Tamatuma kingorna ulluunerani  paaqqinnittarfiit  amerlanerusut  atulersimanissaat 
ilimagineqarsinnaavoq,  taamaattumillu  suliassaqarfimmi  perorsaasutut  atorfiit 
akuerisat amerlanerusinnaallutik.


Kiisalu oqaatigineqassaaq kommunit utoqqarnut sunngiffimmilu sullissiviini, kiisalu 
peqqinnissaqarfimmi  perorsaasutut  atorfiit  amerlassusaat  ilisimaneqanngitsut 
naatsorsuinermut ilaatinneqanngimmata.


Taamaattumik perorsaasutut atorfiit akuerisat 195-iusut kisitsisitaannut, 2006/7-
imi  perorsaasutut  atorfiit,  ilinniarsimanngitsunik  imaluunniit  perorsaasutut 
ilinniagaqarsimanngitsunik  inuttaqartinneqartut  suliassaqarfinni  taakkunani 
perorsaasutut  atorfinnut  akuerisanut  amerlassusaat  ilisimaneqanngitsunut 
ilanngunneqartariaqassapput.

Torrutiinnarlugu  naliliineq  tunngavigalugu  perorsaasutut  atorfiit  akuerisat  200-t 
aamma  240-t  akornanni  amerlassusillit  maannarpiaq  ilinniarsimanngitsunik 
imaluunniit perorsaasutut ilinniagaqarsimanngitsunik inuttaqartinneqarput.


Perorsaanermik Ilinniarfik 1995-imi Ilulissanut nuuppoq, tassanilu illut taamaallaat 
taamanikkut  suliaasunut,  tassalu  qitiusumik  inunnik  isumaginninnermi 
perorsaasutut  ilinniartitaanermut  ataasiinnarmik  siunnerfilimmut,  inunnik 
isumaginninnermi  ikiortitut  ilinniartitaanermut  tunngaviusumut,  kiisalu 
pikkorissartitsinernut  immikkoortortamut minnerusumut  naleqqiunneqarlutik 
annertussusiligaapput.  Kisiannili  1995-ip  kingorna  ilinniarfimmi  ilinniartitaanerit 
annertusineqangaatsiarput:


• Pikkorissartitsinernut  immikkoortortap 
ilinniaqqinnissamut/ingerlaqqiffiusumik  ilinniarnissamut  neqeroorutai 
amerlisinneqangaatsiarput


• Nuummi,  Sisimiuni  Ilulissanilu  najugaq  qimannagu  perorsaasutut 
ilinniartitaanernik  atuukkallartusanik  pilersitsisoqarpoq,  aammalu  Qaqortumi 
Tasiilamilu atuaqatigiiaanik allanik pilersitsisoqarnissaa eqqarsaatigineqarpoq. 
Najugaq  qimannagu  ilinniartut  ilinniarfimmiittarnerat  SPS-imi  qitiusumik 
ingerlanneqarpoq


• Isumaginninnermi  assistentitut  ilinniartitaanermik  aallartitsisoqarpoq, 
taannalu perorsaasutut ilinniartitaanissamut ikaarsaarfiuvoq


• Isumaginninnermi  perorsaasutut  ilinniartitaaneq  suliamut  sammisumik 
aamma  ilisimatusarnernik  tunngaveqartumik  bacheloritut  ilinniartitaanermut 
qaffanneqarpoq,  tamatumalu  nassatarisaanik  init  atorneqartussat 
amerlineqarnissaat pisariaqartinneqalerpoq.


Ilinniarfimmi  maanna  avatangiisaasut  atorlugit  ingerlatat  ilaneqarsinnaanngillat. 
Tamatuma  nassatarisaanik  perorsaasutut  ilinniartitaanermi  siunnerfiit 
ilaneqarnissaat,  najugaq  qimannagu  perorsaasutut  ilinniartitaanerup  ataavartup 
pilersinneqarnissaa,  kiisalu  isumaginninnermi  perorsaanikkut  ilisimasaqarfiup 
pilersinneqarnissaa  il.il.  pillugu  pilersaarutigineqartut  ilinniarfimmi  avatangiisit 
allineqarnissaasa  tungaanut  unitsikkallarneqarnissaat 
aalajangiunneqartariaqarsimavoq.  Tamanna  ajorluinnarpoq,  tassami  ilinniarfiup 
perorsaasutut  naammassitittagai  inuiaqatigiinni  piumasaqarneq 
naammassiniarlugu amerlassutsimikkut naammanngillat.


Taamaattumik ilinniarfiup perorsaasutut ilinniartitaanermi siunnerfiit ilaneqarnissaat 
kiisalu najugaq qimannagu perorsaasutut ilinniartitaanerup ataavartup 
pilersinneqarnissaa anguniarlugu ilinniartitaanernik annertusiinissarpiaq, 
Meeqqerivitsialak aamma Atuarfitsialak pillugu Namminersorlutik Oqartussat 
anguniagaasa piviusunngortinneqarnissaannut siunissamilu 
ingerlatiinnarneqarnissaannut pingaaruteqarpoq.

Ilinniart  ut inaannik sanaartorneq, Ilulissat  :
Suliassami sanaartugassat uku pineqarput:


• Inissiat marlunnik initallit 38-t
• Ilinniartut inaat ataatsimik initallit, ataatsimoorussanik igaffillit uffarfillillu 20-t
• Pedelimut inissiaq marlunnik initalik ataaseq


Sanaartugassat inissiarsuarnut tallimanut, tamarmik katillugit 2.800 m2-nik angissusilinnut 
agguarneqassapput. Inissiat 2011-mi atorneqalernissaminnut piareernissaat 
naatsorsuutigineqarpoq.


Sanaartugassat Ilulissani ilinniartut inaannik maanna pisariaqartitsinermik 
matussusiissapput, tassalu ilinniartut inaat, piffissaq ilinniarfik kiisalu Perorsaanermik 
Ilinniarfiup allineqarneranut atatillugu tikittartut saniatigut tikittalersussat pissutigalugit 
atorfissaqartinneqalersussat.


Ilinniart  ut inaannik sanaartorneq, Nuuk:  
Suliassami inuusuttunut ineeqqat 21-t sananeqarnissaat pineqarpoq (taakkunannga 
tallimat immikkut innarluutilinnut sananeqassapput), taakkulu inuusuttunut siullermeerlutik 
angerlarsimaffimmik avataani najugaqartussanut naatsorsuunneqarput. Tamarmik 
katillutik 1.960 m2-nik angissuseqassapput. Inissiat 2011-mi atorneqalernissaminnut 
piareernissaat naatsorsuutigineqarpoq.


Nuummi Ilinniarnertuunngorniarfik maannakkorpiaq ilinniartunut inissiaqarnermi 
pisinnaasanik suli aaqqinneqanngitsunik ajornartorsiuteqarpoq. Ilinniartunut inissiat 52-it 
pigineqarput. Maannakkorpiaq innisimasut 56-iupput aammalu arlallit utaqqisut 
allattorsimaffianni allatsissimallutik.


Ilinniart  ut inaannik sanaartorneq, Sisimiut:  
Suliassami inuusuttunut inissiat 18-it (kiisalu pedelimut inissiaq ataaseq (marlunnik 
initalik)) sananeqarnissaat pineqarpoq, taakkulu inuusuttunut siullermeerlutik 
angerlarsimaffimmik avataani najugaqartussanut naatsorsuunneqarput. Tamarmik 
katillutik 580 m2-nik angissuseqassapput. 


Inissiat 2011-mi atorneqalernissaminnut piareernissaat naatsorsuutigineqarpoq.


Ilinniart  ut inaannik sanaartorneq, Qaqortoq:  
Ilinniartunut inissiat maanna pigineqartut annersaat nutaanngitsorujussuupput aammalu 
oqummik  ajornartorsiorfiullutik, tamatumalu nassatarisaanik ilinniartunut ajoqutaallutik.


Sanaartukkat 2014-imi atorneqalernissaminnut piareernissaat naatsorsuutigineqarpoq.


Ilinniart  ut inaannik sanaartorneq, Aasiaat:  
Suliassaq ilinniartunut inissiaqarfiit pioreersut iluarsaanneqarnissaannut atasuuvoq.


KIIIN-imiit ilisimatitsissutigineqartut malillugit Aasianni Ilinniarnertuunngorniarfiup 
ilinniartunut inissiaataasa maanna pigineqartut suliariumannittussarsiuunneqarnera 

naammasseqqammersoq sivitsorneqarsinnaavoq. Sanaartorneq ukiunnginnerani 
aallartinneqarsinnaappat, ukiup tulliani ilinniartunut inissianik piareertoqarsinnaasoq 
naliliisoqarpoq.


Aasianni Ilinniarnertuunngorniarfik katillugit 359-inik ilinniartoqarluni nunatsinni 
ilinniarnertuunngorniarfiit annersaraat. Taakku 80%-ii, tassalu inuit 290-it missaanniittut 
ilinniartunut inissiamik pisariaqartitsipput. Ineeqqat 185-it pigineqarput, taakkulu saniatigut 
Peqqinnissaqarfimmit piffissami sivisuumi attartortoqarpoq, taamaalillunilu init qulit 
inissiallu arfinillit pigineqarput, tassalu ilinniartunut inissiat 210-ullutik. Pisariaqartitat ilaat 
piffissami sivikitsumi attartornikkut matuneqartarput.


Erseqqissaatigineqassaaq, ilinniartunut inissiat pigineqartut ilaat ima 
pisoqalisimatigimmata, allaat atorsinnaajunnaarsimallutik. Tamanna ilinniartut inaannut 
immikkoortumut pilersaarummi takuneqarsinnaavoq (2006).


Aasianni Ilinniarnertuunngorniarfiup naliliinera malillugu ukiumi ilinniarfiusumi 2010-2011-
mi ilinniartut 30-t missaannik amerlillutik 389-inngussapput, tamatumalu kingorna ukiuni 
ilinniarfiusuni tulliuttuni 360-it missaanniittuaannalissallutik (naliliinermi ilinnialertartut 
taamaatittartullu maannatut ingerlaannarnissaat tunngavigineqarpoq. Ilinnialertartut 
amerlisinniarlugit aamma taamaatittartut ikilisinniarlugit ilinniartitaanernut pilersaarummi 
suliniutit sunniuteqassappata ilinniartut amerlisussaapput).


Ilinniartunut inissiat amigaataanerisa saniatigut aamma init ilinniartitsiviusut nerisarfiillu 
amigaatigineqarput. Init ilinniartitsiviusut amigaataanerisa kingunerisaanik ilinniarnerup 
immikkoortuisa aallartinnerani ilinniartitaanerit ilaat unnukkut ingerlanneqartariaqartarput.


Aasianni Ilinniarnertuunngorniarfiup naliliinera malillugu ilinniarfiup illutaanik 
ilinniartitsiviusunik initalimmik allamik sanasoqassappat, tamanna ilinniarfimmi 
tattorliuunnermut aaqqiissutaasinnaavoq, aammalu kingusissukkut ilinniartitsisarnernik 
pinngitsuuiffiusinnaalluni.
   
Inuusuttut u  kioqatigiiaat missiliorneqarnerat:  
Inuit ilinniartitaanerannik ineriartortitsinermi pissutsit pingasut apeqqutaassapput:


1. Innuttaasut ineriartornerat, minnerunngitsumik inuusuttut ukioqatigiiaat 
ineriartornerat (16-iniit19-inut ukiullit)


2. Ilinnialerniarlutik aalajangertartut amerlassutsimikkut ineriartornerat
3. Taamaatittartut amerlassutsimikkut ineriartornerat


Naatsorsueqqissaartarfiup innuttaasut amerlassusaannut siumut kisitsisitaliinera tamanut 
saqqummiunneqartoq kingulleq 2015 tikillugu atuuppoq. Taamaallat nuna tamakkerlugu 
kisitsisinut atuuppoq, taamaattumillu illoqarfinni ineriartornissamik saqqummiussiviunani. 
Siumut kisitsisitaliinermi soorunami nalorninartoqaraluartoq, quliniit 15-inut ukiullit siumut 
kisitsisitalerneqarneranni nalornineq annikippoq, meeqqat taakku siumut 
kisitsisitaliinissaq sioqqullugu inunngorsimammata. Taamaattumik nalornineq siunissami 
tikerartartussanut aallarartartussanullu tunnganeruvoq.

Takussutissiaq: Innuttaasut 16-19-inik ukiullit amerlassusaannut missiliukkat
2008 2009 2010 2011 2012 2013 2014 2015
3.784 3.923 3.907 3.842 3.770 3.637 3.581 3.457


   Najoqqutarineqartoq: Naatsorsueqqissaartarfik


Inuusuttut ukioqatigiiaat 2009-mi amerlanerpaareerlutik ukiuni tulliuttuni 
ikiliartornissaat naatsorsuutigineqarpoq. 2015 tikillugu 466-inik imaluunniit 12%-
ingajammik ikilinissaat naatsorsuutigineqarpoq. Ikilinerat kisiat isigissagaanni 
ilinniartut inaannik pisariaqartitsineq appartussaavoq.


Paarlattuanik ilinniartitaanernut pilersaarummi suliniutissat ilaatigut inuusuttut 
ilinniartartut amerlinerinik, ilaatigullu taamaatittartut ikilinerannik 
kinguneqartussaavoq.


Immikkut   ittumik suliniuteqarnermi immikkoortumut pilersaarut.   
Ilisimatitsissutigineqassaaq, aningaasaliinissamut inatsisini suliassanut, 
sanaartugassanut kiisalu ingerlatsinermut aningaasaliissutit ukiunut aningaasanik 
inatsiseqarfiusunut naleqqiullugu ilinniartitaanerni immikkut ittumik 
suliniuteqarnissamut aqutsisooqatigiinni suliarineqareerlutik 
pilersaarusiorneqartarmata.


Immikkut ittumik suliniuteqarnissamut aqutsisooqatigiinnut Aningaasaqarnermut 
Naalakkersuisoqarfimmit, Kultureqarnermut, Ilinniartitaanermut, Ilisimatusarnermut 
Ilageeqarnermullu Naalakkersuisoqarfimmit, Aalisarnermut 
Naalakkersuisoqarfimmit, Inuussutissarsiornermut Suliffeqarnermullu 
Naalakkersuisoqarfimmit kiisalu Ineqarnermut Attaveqarnermullu 
Naalakkersuisoqarfimmit aallartitat suleqataapput.


Aningaasaliissutissanut inatsisini suliassanut, sanaartugassanut ingerlatsinermullu 
aningaasaliissutissat ilanngunneqartut aqutsisooqatigiit isumaat malillugit ukiunut 
aningaasanik inatsiseqarfiusunut, taakkununngalu sanaartornermi akit nikerarnerat 
ilanngullugu, naleqqiullugu ilinniartut ineriartornerat tunngavigalugu ilinniarfinni 
ilinniartullu inaanni inissanik pisariaqartitsisoqarpoq.


Ilanngussani ilaliunneqartuni 2010-mut Aningaasanut Inatsisissatut Siunnersuummi 
ilinniartunut inissiat killiffiat siuartitsinissarlu allanneqarput. Tassani Illuutinut 
Upalungaarsimanermullu Aqutsisoqarfimmit inassuteqaateqartoqarnerata 
kingunerisaanik illoqarfinni ataasiakkaani sanaartornermut akit nikerarnerat 
eqqarsaatigineqarpoq.


Inussiarnersumik inuulluaqqusilluta


Jens B. Frederiksen

Ilanngussat: 
• Ilanngussaq: AIS-2010-mi ilinniartunut inissiat killiffii siuartitsinissarlu
• Kontomut pingaarnermut 80.00.00 Sanaartornermut atugassat 


agguaanneqanngitsut, missingersuutinut ilanngussaq
• Kontomut pingaarnermut 84.40.12 Ilinniartitaanermut sanaartukkat, 


missingersuutinut ilanngussaq
• Kontomut pingaarnermut 84.40.15 Ilinniartut inaannik sanaartorneq, 


missingersuutinut ilanngussaq

